
LIBURUAK 

«Juantxo Txiki» 
Bein baño geiagotan ZERUKO ARGIA irakurtzen asita, zekarzkin 

idatzi artean Anes Laskau'ren "Juantxo txiki" atalaren billa ibilli izan naiz, 
zetorren orrian berarekin topo-egin arte zai egon gabe, aurreragoko ata-
laren jarraipena len-bai-len ezagutu nairik. Ain zitzaizkidan gogoko gure 
Don Anes onak sail orretan ematen zitun, gurasuentzako irakatsiak. 

Gaur egunean, erderazko aldizkari on guziak, kezkatsu, bein-da-berriro 
dabilkiten gaia; umeak nola azi ta nola ezi gurasoai irakastea. Euskeraz 
ez ainbeste. Egia esan, nun erabillia ez degu ain oparo-ta. 

Anes Laskau'kok arkitu zuan Z. A.'an tartetxo egoki bat, eta ber-
tatik atsegindu gaitu eman ditun irakatsi eder, garrantzi berezidunakin. 

Itz gutxitan asko esaten dakien jakintsu aundia degu apaiz jaun au, 
bere irakatsiak egundo aspergarri egin gabe; aspergarri ez eze, atseginga-
rri egiñaz. Onela izan zaizkigu Z. A.'an, edo izan zaigu "JUANTXO 
TXIKI" atala. 

Gaur liburu polit baten ematen dizkigu atal oiek txukun-txukun bil-
duta. Egite bearrezkoa: ba, liburu onek euskel liburu artean utsune aundi 
bai beteko du. Ongi artua bedi ba, euskel-irakurle artean, batez ere gu-
raso artean, eurentzat egiña da-ta. 

Gaur egunean "Juantxo Txiki"ren ama diranai ez die beste batzuk 
irabaziko umea osasuntsu azitzeko bear diran urdurak artzen. Baña... Anes 
Laskau'kok dion bezela, Juantxo'k ez du soiña bakarrik, ez du gorputza 

bakarrik, badu gogoa edo anima ere, bizia ta izakera emango dizkion 
gogoa ere, eta izakera ori ezitzen jakitea ama guzien jakin-bear aundia. 

Ama bakoitzaren umeak dira "JUANTXO TXIKI", aita-ama bakoitza-
rena; baña amaren ardurapean oi da geien bat Juantxo txiki dan artean; 
eta gogo guziz esaten diegu ama diran eta izango diran emakume gazteai, 
arren, ez ditezela gelditu liburu ontan jakin bearreko zaizkien ainbat 

gauza ikasi gabe. 
Ezin dezutela euskera irakurri? Zaill arkitzen dezutela euskera ira-

kurtzea? Ez ordea "JUANTXO TXIKI" irakurtzea, ez zaizute zaill egingo. 
Anes Laskau'k euskera garbi, argi, ta errexa darabill, Bein irakurtzen 

jarri ezkero, eskutik utziko ez dezuten liburua da "JUANTXO TXIKI". 
Bestetik, zer onik atera dezazekute astean- astean ainbeste diru era-

maten dizueten aldizkari txoro, aundikien arrokeriak, eta artiste eskontza-
austeak eta beste nabarmenkeriak besterik azaltzen ez dizkizuten irukurgai 
kaltegarri oiek? 

Zuen umeak dira geroko gizonak, geroko amak, geroko emakumeak. 
Mundu obeago bat egin nai badegu, gu, bakoitzagandik asi bear gera, ba-
koitzak bear du orretarako lan egin. Eta zer garrantzi aundiagoko lanik 
umeak ondo azi ta ezitzea baño? 

